
“Emigranti u refuġjati jsejħulna.  It-tweġiba tal-Vanġelu tal-ħniena.”  

Għeżież ħuti

Fil-bolla tal-Ġublew Straordinarju tal-Ħniena fakkart li “hemm mumenti meta b’mod aktar f’qawwi aħna msejħa biex nżommu ħarsitna fissa fuq il-ħniena biex aħna stess insiru sinjal effikaċi tal-imġiba tal-Missier” (Misericordiae Vultus, 3).  Infatti, l-imħabba t’Alla għandha l-għan li tilħaq lil kull wieħed minna u tibdel lil dawk li jilqgħu it-tħaddina tal-Missier f’tant dirgħajn li jinfetħu biex iħaddnu, sabiex kulħadd iħossu maħbub bħala iben u jħossu “id-dar” f’familja umana waħda.  B’dan il-mod, l-attenzjoni paterna t’Alla tkun fuq kulħadd, bħal dik ta’ ragħaj lejn il-merħla, imma indirizzata b’mod partikulari lejn il-bżonnijiet tan-nagħġa l-feruta, għajjiena jew marida.  Ġesù Kristu tkellem b’dan il-mod fuq il-Missier, biex jgħidilna li Hu jmil lejn il-bniedem mifni bil-miżerja fiżika jew morali u, aktar ma l-kundizzjoni tiegħu ssir mwiegħra, aktar tintwera kemm hi effettiva l-ħniena divina. 
Fi żmienna, iċ-ċaqliq migratorju qiegħed, kull ma jmur, dejjem jikber f’kull rokna tal-pjaneta: refuġjati u nies maħruba minn pajjiżhom isejħu lil individwi u komunitajiet, filwaqt li jisfidaw il-mod tradizzjonali ta’ għejxien u, kultant, jaqilbu ta’ taħt fuq l-orizzont kulturali u soċjali li ma jaqbilx ma’ tagħhom.  Aktar ta’ spiss, meta jitilqu minn pajjiżhom, il-vittmi tal-vjolenza u tal-faqar jiġu abbużati mit-traffikanti tal-bnedmin matul il-vjaġġ tagħhom lejn il-ħolma ta’ futur aħjar.  Jekk imbagħad jirnexxilhom jegħlbu l-abbużi u d-diffikultajiet, iridu jħabbtu wiċċhom ma’ realtà fejn jinbtu s-suspetti u l-biża’.  U fl-aħħar, mhux rari li  jiltaqgħu ma’ nuqqas ta’ normattivi ċari u prattikabbli li jirregulaw is-soġġorn tagħhom u jipprovdu prattiċi ta’ integrazzjoni għal żmien qasir jew fit-tul, b’attenzjoni għad-drittijiet u d-dmirijiet ta’ kulħadd. Aktar minn fl-imgħoddi, il-Vanġelu tal-ħniena llum iħarrek il-kuxjenzi, ma jħallix li wieħed jidra jagħlaq għajnejh għat-tbatija ta’ għajru u juri tipi ta’ risposti li għandhom għeruqhom fil-virtujiet teogali tal-fidi, it-tama u l-imħabba, u li jinbtu mill-opri tal-ħniena spiritwali u materjali.  
Fuq dan il-ħsieb ridt li l-Jum Dinji tal-Emigrant u r-Refuġjat tal-2016 ikun iddedikat lit-tema: “L-emigranti u r-refuġjati jsejħulna.  It-tweġiba tal-Vanġelu tal-ħniena”.  Iċ-ċaqliq migratorju hu llum il-ġurnata realtà strutturali u l-ewwel kwistjoni li tqum hi dwar kif tingħeleb il-fażi tal-emerġenza biex tagħti lok għal programmi li jieħdu inkonsiderazzjoni x’qed jikkawża l-emigrazzjoni, il-bidliet li ġġib magħha u l-konsegwenzi li jagħtu bixra ġdida lis-soċjetajiet u lill-popli.  Kuljum, imma, l-istejjer drammatiċi ta’ miljuni ta’ rġiel u nisa jiġbdu l-attenzjoni tal-komunità internazzjonali, għal kriżijiet umanitarji inaċċettabli f’ħafna żoni tad-dinja.  L-indifferenza u s-silenzju jagħtu lok għall-kumpliċità meta nassistu bħala spettaturi għall-imwiet ta’ dawk li jmutu fgati, bil-ġuħ, kawża tal-vjolenza jew mgħarrqa.  Sew jekk kbar u anke jekk żgħar, huma dejjem traġedji meta tintilef imqar ħajja waħda biss.
L-emigranti huma ħutna li qegħdin ifittxu ħajja aħjar ’il bogħod mill-faqar, mill-ġuħ, mill-isfruttament u mid-distribuzzjoni inġusta tar-riżorsi tal-pjaneta li suppost għandhom jitqassmu b’mod ekwu fost kulħadd.  Tgħid mhux kulħadd jixtieq li jkollu kundizzjonijiet ta’ ħajja aħjar u li jkollu ġid onest u leġittimu x’jaqsam mal-għeżież tiegħu?

F’dan il-waqt tal-istorja tal-umanità ttimbrat b’mod qawwi bl-emigrazzjoni, il-kwistjoni tal-identità mhix waħda ta’ importanza sekondarja.  Min jemigra, infatti, ikollu jibdel xi aspetti li jiddefinixxu l-identità personali tiegħu u, anke jekk ma jridx, iġiegħel li jinbidel anke min jilqgħu.  Iżda kif jista’ wieħed jgħix dan it-tibdil mingħajr ma jħallih ixekkel l-iżvilupp awtentiku, imma jkun opportunità għal tkabbir awtentiku uman, soċjali u spiritwali li jirrispetta u jippromwovi dawk il-valuri li jagħmlu lill-bniedem dejjem aktar bniedem fir-relazzjoni ġusta m’Alla, mal-oħrajn u mal-ħolqien?  
Fil-fatt, il-prezenza tal-emigranti u tar-refuġjati hi ta’ sfida għad-diversi soċjetajiet li jilqgħuhom.  Dawn iridu jħabbtu wiċċhom ma’ fatti ġodda li jistgħu jkunu ta’ ħsara jekk ma jkunux motivati, immexxija u regolati kif għandhom ikunu.  X’jista’ jsir biex l-integrazzjoni tkun mezz li bih jistagħnew iż-żewġ naħat, tiftaħ mogħdijiet pożittivi għall-komunitajiet u tħares milli jkun hemm ir-riskju ta’ diskriminazzjoni, razziżmu, nazzjonliżmu estrem jew xenofobija?
Ir-rivelazzjoni biblika tinkoraġġixxi l-akkoljenza tal-barrani u tiġġustifikaha biċ-ċertezza li meta jsir hekk jinfetħu l-bibien għal Alla, u fil-wiċċ tal-barrani jidhru l-karatteristiċi ta’ Ġesù Kristu.  Ħafna istituzzjonijiet, movimenti, gruppi impenjati, organizzazzjonijiet djoċesani, nazzjonali u internazzjonali jesperjenzaw l-għoġba u l-ferħ tal-festa tal-laqgħa, tal-iskambju u tas-solidarjetà.  Huma rrikonoxxew il-vuċi ta’ Ġesù Kristu: “Ara, qiegħed fil-bieb u qiegħed inħabbat” (Rev 3:20).  Minkejja dan, ma jonqsux milli jimmultiplikaw id-dibattiti dwar il-kondizzjonijiet u l-limiti li għandhom isiru fuq l-akkoljenza, mhux biss fil-politika tal-istati, imma anki f’xi komunitajiet parrokkjali li jaraw mhedda it-trankwillità tradizzjonali.
Quddiem dan kollu, kif tista’ ġġib ruħha l-Knisja jekk mhux billi tispira ruħha mill-eżempju u l-kliem ta’ Ġesù Kristu?  It-tweġiba tal-Vanġelu hi l-ħniena.
L-ewwel nett, il-ħniena hi don t’Alla l-Missier rivelat fl-Iben: il-ħniena mogħtija minn Alla fil-fatt tagħti lok għal sentimenti ta’ gratitudni mimlija ferħ għat-tama li fetaħ għalina l-misteru tal-fidwa fid-demm ta’ Kristu.  Din, imbagħad, tmantni u ssaħħaħ is-solidarjetà lejn ħaddieħor bħala bżonn ta’ tweġiba għall-imħabba gratwita t’Alla, “li ġiet imsawba f’qalbna permezz tal-Ispirtu s-Santu” (Rum 5,5).  Wara kollox, kull wieħed minna hu responsabbli tal-ġar tiegħu: aħna kustodji ta’ ħutna, kull fejn jinstabu.  Il-ħarsien ta’ kuntatti personali tajba u l-ħila li negħlbu l-preġudizzji u l-biża’ huma ingredjenti essenzjali biex nikkultivaw il-kultura tal-laqgħa, fejn dak li jkun hu lest mhux biss biex jagħti, imma anki biex jirċievi mingħand ħaddieħor.  Fil-fatt, l-ospitalità tistagħna billi tagħti u tirċievi.   
F’din il-perspettiva, hu importanti li wieħed iħares lejn l-emigranti mhux biss skont jekk l-istatus tagħhom hux regolari jew le, imma fuq kollox bħala persuni li, minħabba d-dinjità tagħhom, jistgħu jagħtu sehemhom għall-ġid u l-progress ta’ kulħadd, b’mod partikulari meta jassumu b’responsabbiltà d-dmirijiet fil-konfront ta’ min jilqagħhom, u jirrispettaw b’rikonoxxenza l-patrimonju materjali u spiritwali tal-pajjiż li jilqagħhom, filwaqt li jobdu l-liġijiet u jħallsu l-kontribuzzjonijiet li suppost iħallsu.  Madankollu, wieħed ma jistax jirriduċi l-emigrazzjoni għal dimensjoni politika u leġiżlattiva, għal implikazzjonijiet ekonomiċi u għal koeżistenza ta’ kulturi differenti fl-istess territorju.  Dawn l-aspetti huma kumplimentarji għall-ħarsien u għall-promozzjoni tal-persuna umana, għall-kultura tal-inkontru tal-popli u għall-għaqda, fejn il-Vanġelu tal-ħniena jispira u jinkoraġġixxi mogħdijiet li jġeddu u jbiddlu lill-umanità kollha. 

Il-Knisja hi qrib dawk kollha li jagħmlu li jistgħu biex jiddefendu d-dritt ta’ kulħadd li jgħix b’dinjità, fuq kollox li jeżerċita d-dritt li ma jemigrax biex jikkontribwixxi għall-iżvilupp tal-pajjiż nattiv.  Dan il-proċess għandu jinkludi fl-ewwel livell, il-bżonn li jiġu mgħejjuna l-pajjiżi minn fejn jitilqu l-emigranti u r-refjuġati.  Hekk ikun ikkonfermat li s-solidarjetà, il-kooperazzjoni, l-interdipendenza internazzjonali, u t-tqassim ekwu tal-ġid tad-dinja huma elementi fundamentali biex issir ħidma profonda u determinata fiż-żoni minn fejn jitilqu l-emigranti, biex jonqsu dawk l-iżbilanċi li jġiegħlu lin-nies, bħala individwi jew kollettivament, jabbandunaw l-ambjent naturali u kulturali tagħhom.  F’kull każ, hemm bżonn li jiġu evitati, jekk hu possibli sa mill-bidu nett, il-ħarba tar-refuġjati u l-eżodu minħabba l-faqar, il-vjolenza u l-persekuzzjoni. 
Dwar dan huwa indispensabbi li l-opinjoni pubblika tkun infurmata b’mod korrett, anke biex jiġu evitati biża’ inġustifikat u spekulazzjoni dwar il-ġilda tal-emigranti.

Ħadd ma jista’ jagħmel ta’ birruħu li m’għandux x’jaqsam mal-forom ġodda ta’ jasar mmexxija minn organizzazzjonijiet kriminali li jixtru u jbiegħu rġiel, nisa u tfal bħala ħaddiema furzati fil-kostruzzjoni, fl-agrikultura, fis-sajd u f’oqsma oħra tas-suq.  Kemm tfal, anke fi żminijietna, huma mġiegħla jidħlu f’armati bħala tfal suldati!  Kemm nies huma vittmi tat-traffikar tal-organi u tal-isfruttament sesswali u mġiegħla jsiru tallaba.  Ir-refuġjati ta’ żmienna jaħarbu minn din il-kriminalità tassew ta’ min jistmerra, u jitolbu għall-għajnuna lill-Knisja u lill-komunità umana sabiex anke huma, fl-id miftuħa ta’ min jilqagħhom, jistgħu jaraw wiċċ il-Mulej, “Missier il-ħniena u Alla ta’ kull faraġ” (2 Kor 1:3).  
Għeżież ħuti emigranti u refuġjati!  Fl-għeruq tal-Vanġelu tal-ħniena, il-laqgħa u l-merħba lill-barrani jingħaqdu mal-laqgħa u l-merħba lil Alla: li tilqa’ lill-ieħor ifisser li tilqa’ lil Alla nnifsu!  Tħallux li jinsterqulkom it-tama u l-ferħ tal-għejxien li jnixxu mill-esperjenza tal-ħniena t’Alla li tintwera fin-nies li tiltaqgħu magħhom f’ħajjitkom.  Nafdakom f’idejn il-Verġni Marija, Omm l-Emigranti u r-Refuġjati, u f’idejn San Ġużepp li flimkien għexu t-tbatija tal-emigrazzjoni fl-Eġittu.  Għall-interċessjoni tagħhom nafda anke lil dawk li jiddedikaw l-enerġija, il-ħin u r-riżorsi għall-kura, kemm pastorali kif ukoll soċjali, tal-emigranti.  Nagħti l-barka Apostolika lil kulħadd.
Mill-Vatikan, 12 ta’ Settembru, 2015

Festa tal-Isem Imqaddes ta’ Marija.

